
        
            
                
            
        

    
	Д. БАНЗРАГЧ

	 

	БӨЖИНГИЙН ЭРЭЛ

	(Сургуулийн бага насныханд зориулав)

	 

	 

	“БНМАУ-ын Улсын хэвлэлийн газар” Улаанбаатар хотноо 
1989 онд эрхлэн хэвлүүлсэн эхээс

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	 

	[image: Image]



	



	ДЭНХИЙН МОНХ

	 

	Дэлгэр эгчийг хүүхдүүд
Дэнх гэж нэрлэнэ.

	Дэлгэр гэдэг нэрд нь
Дөхүүлж хэлсэн санаа.
Дэлгэр эгчийн хүүхдийг
Монх гэж дуудна.

	Дэлгэр эгч минь өөрөө
«Монхоодой» гэж өхөөрдөнө
Сөөвгөр жаахан Монх
Сэргэлэн алаг нүдтэй
Сэрвээн дээр нь хонх
Салахын аргагүй оёотой
Харсан зүгтээ тэр
Хонх нь торжигноод гүйнэ.
Хурдан гэдэг жигтэйхэн
Хөл нь гялалзаад одно
Айлын хүүхдүүд цөмөөрөө
Амдаж гүйгээд нийлнэ
Хавийн хүүхдүүд бүгдээрээ
Хамтарч нийлээд тоглоно.
Зүүн голын тохой

	Зөөлөн ногоон зүлэгтэй
Зүйрлэж өөрөөр хэлбэл
Зулсан ноос шиг өвстэй
Үеийн жаахан багачууд
Үргэлж тоглодог элстэй
Үдийн наранд халахаараа
Үсрээд орчихдог горхитой
Аргамгийн дээд болж
Айлын хүүхдүүд тоглоно
Амаа мэдэхгүй хадуурч
Аль нэг нь цойлно.

	Аргагүй сайн уургач л
Амдаж түүнийг гүйцнэ
Харин тэгтэл Монхыг
Хэн ч үл барина
Хоёр таваг нь гялалзаад
Хөхөл соосой нь сагсалзаад
Горхинд ойртохгүй жирийнэ
Урхинд орохгүй мэрийнэ
Гэнэн цайлган жаалууд
Гэртээ харихыг яарахгүй
Гүйж тоглож саатаад
Гэдсээ өлсөхийг мэдэхгүй.
Олон улаан тугал
Оодон хатгаж давхина
Эгнэж буусан гэрүүдээс
Ээжүүд хүүхдээ дуудна.
Дэлэн нь чинэсэн үнээд
Дэнжийн тэртээ мөөрнө
Үнээ тугал нийлэх нь гэж

	Үймээн шуугиан дэгдэнэ.

	— Нөгөө Хүүхэд хаачив? гэж
Норжин авгай хашхирна.
Манай хүүхэд яав? гэж
Мажиг авгай дуудна,

	— Хавийн хүүхдүүд алга гэж
Ханд авгай халаглана
Хүүхэд хүүхдийн ээж
Хоолой хоршиж дуудна.
Сандарч тэвдсэн жаалууд
Хувцас хунараа бариад
Сайр жалгаар гүйлдэн
Гүйдэл дундаа хувцаслаад
Гэр гэрийнхээ араас

	Гэтэж сэмхэн ойртов
Гэм хийгээгүй хүн шиг
Гэнэт зарим нь орцгоов.
Айлын Бажгаа ээжийнхээ
Архан талаар зөрөв.
Харин Дүнгээ ээжийнхээ
Хамар доогуур өнгөрөв.
Аргатай нэг нь ээжийнхээ
Аргалтай хамт оров.

	Гавшгай нэг нь ээжийнхээ
Гэзгээ даллахад оров.

	Айлын хүүхэд цөм л
Ажиг өгөлгүй оров.

	Орсон хойноо яасныг нь
Одоо би хэлье
Айлын Бажгай хоймроо

	Ажиг ч үгүй унтана
Алиа Дүнгээ хөндийд
Алаг нүд нь бүлтэгнэнэ
Арга нь дууссан нэг нь
Арган дотроос өндөлзөнө
Гайхал зальтай нөгөө нь
Гэртээс эжийгээ дуудна
Сайр жалгаас Монх л
Санд мэнд чигээрээ
Өмд цамцаа тэвэрсээр
Өнөөх нүцгэн хэвээрээ
Үнхэлцэг зүрх нь дэлсээд
Үргэсэн тором дүрээрээ.
Өөвөг өөвөг шогшсоор
Өөрийн байгаа биеэрээ.

	— Нэг нь гараад ирлээ гэж
Норжин авгай хашхирлаа.
Нээрэн тийм байна гэж
Нөгөө нэг нь хамжлаа.

	— Манай хүүхэд яав? гэж
Мажиг авгай асуулаа.

	— Хаана байна, хүүхэд? гэж
Ханд авгай лавлав.

	Алаг нүд нь тормолзоод
Айсан янзтай хулмалзаад
Xоцорч ирсэн Монход
Хэцүү асуулт тулгарлаа.

	Би одоо яах вэ?

	Бүгдийг нь... бариад өгөх үү?
Эсвэл бүх хэргийг

	Энэ биеэрээ хүлээх үү?

	Айлын хүүхдүүд цөмөөрөө
Алга болчихдог нь юу вэ?

	Нэг нэг бутны ард
Нуугдаж суугаа болов уу?
Дөхөж очоод Монх
Дороо гэнэт зогслоо.

	Их хэцүү асуулт!

	Инээх гэж оромдлоо.

	Айл айлын ээжүүд
Ашгүй тэгтэл чимээгүй.

	Эргэж гэртээ орохдоо
Инээлдэж байсан нь гарцаагүй
Гэнэт тэгтэл найзууд нь
Гэр гэрээсээ гарч
Гартаа шилбүүр барин
Гүйлдэж ирэхийг харлаа.
Түргэн түргэн гүйж
Тугалаа уралдан хураалаа.
Үдшийн саалийн цаг
Үнээ ирэх боллоо.

	Ээждээ үнээ ивлэгэх
Энгүй сайхан ажил
Эрт босох нь хэцүү ч
Эрхэлж болдоггүй алба.

	Хар бага наснаасаа
Хүч тэнхээ сууж
Халуун хүйтэн хоёрт
Хатуужиж сурах сайхан.

	Айл айлын гадаа

	Аргалын утаа суунаглана.
Алд алдын зэл
Арав хорин тугалтай.
Алсаас ирэх үнээд
«Ам дүүрэн өвстэй»

	«Дэлэн дүүрэн сүүтэй»
Дэнхэг данхаг алхална.
Дэнхийн Монх гэртээ
Дэндүү яарсан байдалтай
Дэлдэн чихээ хөдөлгөж
Тараг уух нь инээдтэй
Амжиж тугалаа уяад
Адилхан үнээ ивэлгэх
Адгуу нэгэн хүсэлд

	Автсан байдал илэрхий
Тогоо дүүрэн сүү рүү
Тонгойж нэг харснаа
Цоохор шар өрмийг нь
Цоолж байгаад сорлоо.
Дэлгээстэй байгаа үүдээр
Дэнх түүнийг харлаа.
Дөхөж сэмхэн ирээд
Дэлдэн чихийг нь мушгилаа. 

	Год үсрээд Монх

	Гараас нь мултраад гүйв.
Гүйсэн чигтээ яваад
Гурван тугал уяв.

	Айлын хүүхдээс дутахгүй
Ажил хийж байгаад нь
Эхийн сэтгэлээр Дэнх

	Энэрэнгүй зөөлөн харлаа.

	Зэлний хажууд аргал
Зэрэгцүүлж сайхан өрөөд
Хэдгэнэ шумуул үргээж
Хөх суунаг босголоо
Хувин саваа хангинуулж
Хурдан хурдан алхалж
Хамгийн эхний үнээг
Хүүдээ Дэнх заалаа.

	Бөөр алаг тугал
Бүгдээс арай жижиг
Дээс эрчилсэн уяаг нь
Дэнхийн Монх тайлав.

	Дээр нь нэг харайгаад
Дэргэд нь шахуу ойчив.

	Тэнхлүүн тугал эхдээ
Тонгочиж булгисаар очив.
Тоосоо гүвсээр Монх
Тоосон янзгүй босов.

	Толгойгоо сэгсрээд Дэнх
Томоогүй хүүгээ өрөвдөв.

	Дэлэн нь чинэсэн үнээ
Дорхноо тэгээд ивлэв.

	Дэнхийн Монх тугалын
Дэлдэн чихнээс чангаав.
Дийлсэнгүй, дахиад нэг
Дийлсэнгүй, хамраас нь татав.
Дийлсэнгүй, дахиад нэг...
Дийлсэнгүй, хүзүүвчнээс нь чангаав.

	Дийллээ! эргүүлээд ирэв.
Дийллээ! Дэнхийн Монх!

	Үнээ ивэлгэж сурах нь ээ
Үеийн нөхдөөсөө сугарах нь ээ
Тугал гэдэг хөөрхөн
Торомгор хар нүдтэй
Том мээмэндээ ховдог
Тогтож ядах нь өхөөрдөм.
Өвдөг дээрээ сөхрөөд
Өөдөөс нь харж суугаад
Өөвгөр жаахан Монх
Өрөвдөж байгаа янзтай.
Хошуугаа тэр цорвойж
Хүүхэд аятай өхөөрдөж
Урт сормуусыг нь илж
Урссан нулимсыг нь сөргөөж
Олон юм бодолгүй
Оосрыг нь гэнэт тайлчихлаа.
Огло харайгаад тугал
Ондоо тийшээ давхичихлаа.
Барьж авахаар Монх
Байдаг хурдаараа гүйлээ.
Бусдын зэлийг үймүүлж
Бөөн шуугиан гаргалаа.

	Бөөр алаг тэгтэл
Буруу үнээ рүү дайрлаа.
Уурласан үнээ унтууцан
Ухас хийгээд тогтлоо
Сааж суусан авгай
Сандал нь холбироод уналаа

	Барьсан сүүгээ асгаад
Босож амжилгүй мөлхлөө.
Өвдсөндөө сүйд болсонгүй
Өвдгөндөө харин шавхаатай
Өнөөх авгай босож ирлээ.
Өөвгөр Монх гялалзаад одлоо.
Бөөр алаг баларлаа.

	Буруу зүг рүү дайрлаа
Байсаар байгаад тэр
Бухын доогуур шургалаа.
Балай юм боллоо.

	Байдаггүй ээ тэгтэл өнгөрлөө.
Аварга бух эврээрээ
Айхавтар хол шидлээ.

	Авгай хүүхнүүд шуугилдан
Арван талаас гүйлдэж
Оройн саалийн цаг
Онц хөгжилтэй боллоо
Алаг тугал хөөрхий
Амьтай голтой үлдлээ.

	Алиа Монхыг бүгдээрээ
Аашилж загнаж гарлаа.
Буруугаа мэдээд Монх
Бодол болон суулаа

	 

	* * *

	 

	Хэргийн эзэн гэгдсэн
Хөгжилтэй жаахан Монх
Хөдөөлсөн гэртээ очиж
Хурга хариулахаар болов.

	Өвгөн аав нь хоньтойгоо
Өглөө гараад явчихна
Эмээ ээж нь гэртээ
Ээзгий чанаад суучихна
Хашаанд байгаа хургаа
Хурдан гэгчийн гаргаад
Хойноос манай Монх
Холоо гэгчийн дагана
Элсэнд ургасан харгана
Илүү амттай юм уу,

	Эрэг ганганд тоглодог
Ишиг хурганы зан уу?
Хүнхэр том элсний
Амсар дагаад бэлчинэ
Ирмэг элс нь нурахаар
Инээд хүрмээр ойчно.

	Хамт тоглох хүүхэдгүй
Хэцүү юм шиг хэр нь
Хурга хариулах ажил
Хөгжилтэй сайхан санагдана.
Оготор жаахан шилбүүртээ
Оосор хуйв хийгээд
Ороо «морь» шургуулахад
Онц тохиромжтой газар
Халуун элсний захаар
Хөл нүцгэн харайлгаж
Хурга ишгээ цуглуулаад
Харцага гэмээр дайрна.
Хурга ишиг дорхноо
Хуурсан самар шиг бутравч

	Тогоо элсний дундаас
Тийм ч амар гарахгүй.
Хөөрхөн Монх хэдийгээр
Хурдан шалмаг гүйдэг ч
Хурга ишиг дэргэд нь
Хулан, Тахь шиг цахилна.
Эцэж унатлаа хөөгөөд
Элсэнд гараа шургуулахад
Худгийн хүйтэн ус шиг
Хамаг бие сэрүүцнэ
Зуны халуун өдөр
Хурга ишиг хариулах
Зугаатай сайхан ажил гэж
Хэн урд нь мэдлээ
Хөл нүцгэн дэгдэж
Хурга ишиг уургалах
Тун ч сайхан ажил гэж
Тугалчин хүү бодлоо.

	Өвөө аав нь тэгтэл
Өөвөг өөвөг цогиулсаар
Өндөр бутны цаанаас
Өөрийг нь чиглээд ирлээ
Морио олон ташуурдаж
Маш яарсаар ирэхэд нь
Томоогүй жаахан Монх
Тосоод бас гүйлээ.

	Өвөө аав нь уурлаж

	Өтгөн хөмсгөө зангидаж
Хурга ишиг зовоосон
Хаашаа янзын хүүхэд вэ?

	Яаж хэлбэл болдог
Яасан айхавтар хүн бэ?

	Эргэж гэртээ очоод
Ээждээ үнээ ивэлгэ!

	Энд байгаад нэмэргүй!
Эрхэлж тоглох чинь ихэдлээ!
Ингэж загнаад өвөө
Ирсэн зүгтээ буцлаа
Буруугаа мэдээд Монх
Бодол болон суулаа
Яаж сайн хүн болохыг
Янз бүрээр бодлоо.

	Ямар ч байсан буруугаа
Яг орхихоор шийдлээ.

	— Ээ дээ миний Монх
Яасан томоогүй юм бэ дээ
Эр хүн болох л гэж
Яарч байгаа нь тэр үү дээ?
Эмээл хазаар төхөөрөөд
Морь унуулах нь яана даа,
Эрэл суралд яваад
Мөдхөн том болно доо.

	Эмээ ээж нь ингэж

	Энхрий үг хэлэв.

	Өвөө аав нь тэгтэл
Өлгөж аваад дэмжив.
Бяцхан хүү Монхийн
Баярласан гэдэг жигтэй
Байн байн шалгаагаад
Босож суух нь хөнгөн

	Хоёр чихээ хөдөлгөөд
Хоормог уух нь хөөрхөн
Хонь хурга буцаагаад
Харайж гүйх нь хурдан
Ажилд гайгүй тустай
Алаг нүдэн Монх
Өвөө эмээгийн магтаалыг
Өдөр бүхэн хүртэв.
Хазаар эмээл төхөөрч
Хурдан морь унуулж
Хоёр хөгшин удалгүй
Хэлсэн амандаа хүрэв.
Эрэмгий жаахан Монх
Эмээл дээрээ дарцаглаж
Хол ойрын ажилд
Хэнээс ч дутахгүй болов.
Эрэл сурлын хүнтэй
Энд тэндгүй тааралдана.
Тэмээ малынх нь зүсийг
Тов тодхон хэлнэ.

	Харсан үзсэнээ андахгүй
Хачин ажигч хүүхэд гэж
Хавь ойрынхон ярилцаж
Хөгшин хөвөөгүй магтана
Үзсэн харснаа мартахгүй
Үнэхээр авхаалжтай хүү гэж
Үргэлж эрэлчид ирнэ.

	Үхэр малаа асууна.
Морь унах дуртай
Мал нүдлэх ухаантай

	Монх гэдэг хүүхэд
Мөдхөн сургуульд орно
Тэр цагт нь бүгдээрээ
Танил дотно болоорой.
Уншигч олноо төлөөлөн
Уулзаж учирч яриарай

	1982 он


БӨЖИНГИЙН ЭРЭЛ

	 

	Гээ, Гоо хоёрын
Гэртээ тэжээсэн бөжин
Гэнэт алга болчхов
Хоёр жаал сандарч
Хамаг юмаа сандааж
Хонгил савыг онгичив.

	Хэн хэн нь дуугүй
Хэлэх ярих үггүй
Хий дэмий уухилав.
Дээлийн ханцуйнд эрээд
Дэвтрийн хуудсанд эрээд
Даанч олох янзгүй
Хана туурганаас асуугаад
Хаалга цонхноос лавлаад
Хаанаас ч олох янзгүй.

	Нүүр нүүрээ тулгаж
Нүд нүднээсээ асуугаад
Нэмэр бас байдаггүй.
Хажуу дахь айлд суудаг

	Хүүхэд хардаг эмээгээс

	Хэд, хэд асуув.

	Сүүгээ хөөрүүлж байгаад
Хараагүй байж магадгүй
Суудал доогуур нь хайв
Хүүхдээ бүүвэйлж байгаад
Хуччихсан байж магадгүй
Хучлага доогуур нь харав.
Тэгээд тэгээд нэмэргүй
Туулайн бөжин сураггүй
Тэнд лав алга аа.

	Байрны гадаа нарладаг
Бавгар сахалтай өвөөгөөс
Байн байн лавлав.

	Харааны шилтэй өвөө
Хараагүй байж магадгүй
Хормой доогуур нь шалгав.
Хөмөн ултай гутлаараа
Гишгэчихсэн байж магадгүй
Хөл доогуур нь үзэв.

	Тэгээд тэгээд нэмэргүй
Туулайн бөжин сураггүй
Тэнд лав алга аа.

	Хонгил булангаар гүйдэг
Ховдог шар муураас
Хөөрхөн бөжингөө нэхэв.
Уруул амыг нь татаж

	Улаан хэлийг нь гаргаж
Учир зүггүй нэгжив.

	Урт хумсы нь үзэж 

	Ууц гэдсийг нь дарж

	Уусан идсэний нь шалгав.
Тэгээд тэгээд нэмэргүй
Туулайн бөжин сураггүй
Тэнд лав алга аа.

	Банхар том толгойтой
Баавгай гэдэг нохойноос
Бор бөжингөө нэхэв
Ам завжийг нь татаж
Араа шүдийг нь гаргаж
Айхавтар их нэгжив.

	Тэгээд тэгээд нэмэргүй
Туулайн бөжин сураггүй
Тэнд лав алга аа.

	Харин нэг ахын
Халаас сав нь түнхийгээд
Хачин их сэжигтэй.

	Бодвол тэр хүн
Борхон бөжинг нь аваад
Бултаж байж магадгүй.
Хайж эрсний хүчинд
Хэргийн эзнийг олбол
Хамаг хэрэг бүтнэ.

	Замд нь угтаж хүлээгээд
Зэрэг зэрэг нэхвэл
Залуу эр гайхав.

	Ширвээ сахлаа хөдөлгөөд
Ширүүн гэгчийн хараад
Шилтэй ундаагаа үзүүлэв.
Эрээд эрээд нэмэргүй
Эрх бөжин сураггүй

	Энд бас алгаа.

	Цаагуур яваа эгчийн
Цүнх сав нь цүлхийгээд
Цаанаа нэг сэжигтэй
Бодвол тэр хүн
Борхон бөжинг нь аваад
Бултаж байж магадгүй
Зөндөө удаан эрээд
Жинхэнэ эзний нь олбол
Зорьсон хэрэг бүтнэ.

	Замд нь угтан хүлээгээд
Зэрэг зэрэг асуувал
Залуухан эгч гайхав.

	Саран хөмсгөө хөдөлгөөд
Сайхан гэгч инээмсэглээд
Савтай чихрээ үзүүлэв.

	Эрээд эрээд нэмэргүй
Эрх бөжин сураггүй
Энд бас алга аа.

	Таних танихгүй хамаагүй
Тааралдсан бүгдээс асууж
Түүгээр үүгээр гүйлдэв.

	Улс амьтнаас асуугаад
Урам муутайхан харихад
Утсаар ярих л үлджээ.

	— Байна уу? байна уу? ээжээ?
Бөжин туулай алга!

	Барьдаг цүнхэндээ үзээч!

	— Байна уу? байна уу? аав аа?

	Эрх туулай алга!

	Энд тэндээ үзээч!

	Тэгээд тэгээд нэмэргүй

	Туулайн бөжин сураггүй
Тэнд бас алга.

	Арга чаргаа бараад
Амьсгаа юугаа дараад
Амарч жаахан суугаад
Нүүр нүүрээ тулган
Нүд нүдээ харахад
Нээрээ их ядарчээ.

	Нүүр нь жаахан халтайгаад
Нүд нь жаахан сүүмийгээд
Дүү нь эхлээд унтлаа
Өөрийн эрхгүй эвшээгээд
Өмссөн хувцсаа тайлаад
Ах нь ч бас унтлаа.

	Зүггүй хөөрхөн бөжингөө
Заавал бид олно гэж
Зүүдэн дотроо эрлээ.
Ургамал ногоон цэцэрлэгээр
Уулын гүн жалгаар
Уралдан уралдан эрлээ.
Арын модны хаяагаар
Агуй хонгилын завсраар
Ажин ажин эрлээ
Дэнж нугын цэцгээр

	Дэрс бутны хавиар
Дэгдэн дэгдэн эрлээ
Зүүд нойрон дундаа
Хоёр жаахан хүү

	Зөндөө их эрлээ.

	Тэгээд тэгээд нэмэргүй
Туулайн бөжин сураггүй
Тэнд бас алга.

	Гээ, Гоо хоёрыг

	Гэртээ ингэж хэвтэхэд
Гэнэт үүд нь нээгдлээ.

	Айл хөршийн хүүхэд
Анд жаахан Цээ
Ажиггүй орж ирлээ.

	Байшин байшингийн хүүхдүүд
Бүгд араас нь дагаж
Багтаж ядан цугларлаа.
Хөөрхөн бөжингөө алдсан
Хоёр жаахан хүүгийн
Хэн хэн нь сэрсэнгүй.

	Сайн сэтгэлт найзууд нь
Сэм сэмхэн алхалсаар
Өнөөх хөөрхөн бөжинг нь
Өврөөсөө гэнэтхэн гаргаад
Өрөөн дунд нь тавилаа.

	Овжин хөөрхөн бөжин
Огцом хурдан харайгаад,

	Орон доогуур орчихлоо.

	Хоёр хүүгийн найзууд
Хөлөө сэмхэн зөөсөөр
Хаалга тийш ухарлаа.

	Хөөрхөн бор бөжинг
Хаанаас хэрхэн олсноо.
Хожим хэлэхээр шийдлээ.

	Гэрийн бор бүжингээ
Нойрон дундаа ОЛСонгүй

	Гээ нь эхлээд сэрлээ.

	Дэлдэн бор бөжингөө
Дахиад нэг эрэхээр
Дүүгээ бас сэрээлээ.

	Хэн хэн нь дуугүй
Хэлэх ярих үггүй
Хэсэг жаахан суутал
Овжин бор бөжин
Огцом ганц харайгаад
Орон дээр нь гарлаа.

	Гээ хүү хашхиран
Гоо хүү дэвхцэн
Хэмжээгүй баярлахад
Хаалга үүд нь нээгдэж
Хавийн хүүхдүүд цуглаж
Халуун баяр хүргэлээ.
Хөөрхөн бор бөжинг
Хаанаас яаж олсныг
Хожим би хэлье.

	Анд олон найз нь
Аргагүй түүнийг олоод
Авчирч өгснийг мэдлээ.

	Тийм болохоор хүүхдүүд минь
Түмэн сайхан найзаа
Таньж олох хэрэгтэй
Одоо тэгээд та нар
Олон найзтай болчихвол
Олохгүй юм гэж байхгүй.

	Эрсэн бүгдийг олдог
Эвийн нөхдөө харин

	Эрж олох хэрэгтэй.

	Гээ, Гоо хоёр

	Гэнэт ингэж ухаараад
Гэрээр дүүрэн найзуудаа
Гайхан биширч харав.

	Хэн нэгийг нь гомдоож
Хэрэггүй үг хэлбэл
Хаанаас ч эрээд олохгүй
Хавийн хүүхдүүд туслахгүй.
Эвтэй сайхан найзалсан
Энэ олон хүүхэд,

	Бөжинг нуусан нэгийгээ
Бүлтэлзүүлж гэнэтхэн зэмлэхэд
Айлын жаахан Болдын
Амьсгаа нь их давхцаж
Алаг нүдээ эргэлдүүлэн

	Аливаа үнэнээ ярив.

	— Үүнээс өмнө би
Үзэж харж яваагүй
Үнэхээр хөөрхөн бөжин
Үүдэн дээр гэнэт таарсан юм.
Ийм хөөрхөн амьтныг чинь
Эвий нь олж бариад
Илж таалахаас өөр
Илүү бодолгүй байсан юм.
Умгар жаахан амтай
Урт нарийхан сормуустай
Бүлээн зөөлөн үстэй

	Бөжин туулай хөөрхөн юм гэж
Өрөвчхөн сэтгэл гаргаж
Үнэнээсээ Болдыг ярихад
Үеийн нөхөд нь бүгдээрээ
Үгийг нь сонсоод уярав.

	— Нээрэн тийм юм даа
Нүдийг нь та нар хар даа гэж
Найз нөхдийн нэг нь
Нөгөө бөжинг өргөв.

	Бүх хүүхдийн хайрыг
Бөжин туулай хүртэж
Буух газраа эрэн
Бүлтгэр нүд нь гялалзав.
Амьтны жаахан үрийг
Аварч хайрлах сэтгэл
Айлын олон хүүхдийг
Аргагүй найз болгов.

	Нэг нэгэндээ туслах
Найзын сайхан сэтгэл
Алдуурч тэнэсэн бөжингийн
Амийг бас аврав.

	 

	1980

	 

	 


ЗОХИОН БИЧЛЭГИЙН ХИЧЭЭЛ

	(Хүүхдийн яриагаар бичсэн найраглал)

	 

	Ангийн багш самбарын өмнө
Анхаарлын тэмдэг шиг зогсоно
Бид асуултын тэмдэг шиг
Багшийнхаа өмнө сууцгаана
Багшийгаа зогсоогоод
Бид сууцгаах нь

	Бодоод байхад
Болмооргүй санагдана

	— Биднийг инженер болгоно
Бас сайд болгоно,

	Баатар болгоно гээд
Босгохгүй байгаа юм гэж
Ээрүү Болдоогийн хэлснийг би
Эргэцүүлж бодно.

	Ингэж хөдөлгөөнгүй сууж
Инженер, сайд болсноос

	Хөдөлж, тоглож
Хүүхэд чигээрээ байвал
Хамаагүй дээр юм гэж
Би бодно.

	Багш,

	«Говь» гэж самбар дээр
Гойд тод бичлээ.

	Энэ нэрийг
Эргэцүүлж бодоод
Зохион бичицгээ гэлээ.

	Говь... говь... говь гэж
Манай ангийнхан амандаа
Гүнгэнэж эхэллээ.

	Хэдгэнэ шиг
Хэсэг дүнгэнэлдээд
Таг болов.

	Багшийгаа суулгах юмсан гэж
Бодож суухад
Самбар дээрх үг
Санааны гадна байлаа.

	Тэгтэл надаас урьтаад

	— Та суу л даа багш аа гэж
Аманцар Алимаа

	Ажиг ч үгүй хэллээ
Багш их баярласан хэр нь

	— Би суух болоогүй байна гэлээ
Зориг гаргаад намайг хэлбэл
Заавал сууна гэж би бодлоо.
Тэгтэл араас

	— Таны хөл чинь өвдөнө гэж
Том Бямбаагийн

	Тодхон дуу гарлаа

	Багш инээсэн боловч
Бас суусангүй.

	Би багшийгаа

	Ийм «зөрүүд» зантайд

	Итгэхгүй байлаа.

	Ямар ч байсан

	Ялалт байгуулахын тулд

	Алимаа Бямбаа хоёроос

	Арай л өөрөөр

	Хэлэх хэрэгтэй боллоо.

	— Та тэгвэл багш аа
Тэндээ зогсоод л бай гэж
Түгдэрсхийн хэллээ би,

	Хүүхдүүд дахиад л
Хүнгэнэлдэн ярилцана
— Үрчгэр!

	Үймүүлэхээ болиорой гэж
Гэнэт багш минь
Гомдонгуй хэллээ.

	Энэ удаа нэр минь надад

	Эвгүй сонсогдож

	Үрчгэр! Үрчгэр! Үрчгэр!... гэж чихэнд
Үргэлжлэн хангиналаа.

	Өөрийнхөө чихийг
Өөрийнхөө нэрээр хангинуулж
Үнэндээ би анх удаа
Үймүүлж байгаа нь тэр юм,

	Энэ үед

	Эцэг минь намайг харсан бол

	Өөрийнхөө

	Өгсөн нэр
Үнэхээр оносныг
Үзэх байлаа.

	Үрчгэр ингэж л
Үрчийж суулаа.

	— Говь гэж юу вэ?

	Гараа өргөөд

	Хариулах хүүхэд байна уу? гэж
Ангийн багш сая л
Асуултын тэмдэг шиг
Бидний өөдөөс харж
Бидний хүссэнээр суулаа.

	Ганц том асуултын тэмдэг-?
Гучин жижиг асуултын тэмдэг-?
Асуулт... асуулт... асуулт...
Ангиар нэг асуулт.

	Би өөрөөсөө асуулаа.

	Бурмаа надаас асуулаа
Болдоо түүнээс асуулаа
Батаа Болдоос асуулаа.

	Гэтэл Алимаа
Ганцаараа

	Анхаарлын тэмдэг шиг
Годос хийгээд бослоо.

	—Говь гэдэг

	Гадаа харагдаж байгаа
Боржгин дэнж гэж
Би бодож байна гэлээ.

	—Тэмээ байх! гэж

	Том Бямбаа нэмлээ,

	Хулан! гэж
Хэл юу, бай юу гэж
Хулмалзаж

	Хулмалзаж би болилоо

	Ээ... ээ Элс! гэж

	Ээрүү Болдоог эргэлзэхэд

	Энэ л ер нь онолоо доо гэж
Эцсийн шийдвэрийг дэмжин
— Үнэхээр тийм гээд би
Өөрийн мэдэлгүй хашхирчхав.

	— Үрчгэр ээ, чи

	Үймүүлэхээ болих уу, үгүй юу? гэж
Багш суудлаасаа
Босон харайлаа.

	Ахиад ангид таг чиг.

	Ахиад л багш
Анхаарлын тэмдэг!

	— Бүгдээрээ босоцгоо!

	Бүтэлгүй нэгийгээ засаж авцгаа!
Үрчгэрийг

	Үймүүлэхээ больсон цагт
Үргэлжлүүлэн үзнэ гэлээ.

	Багш анхаарлын том тэмдэг!

	Бид анхаарлын жижиг тэмдгүүд!
Бүгдээрээ анхаарлын тэмдгүүд
Анх би ингэж
Ангийнхныхаа
Анхаарлыг татаж
Анхаарлын тэмдэг боллоо.

	— Үрчгэр гэдэг нэрээ
Аавдаа хэлж

	Өөр нэрээ солиулахгүй бол
Үнэндээ чи энэ нэрийг
Өөд нь татах өнгөрлөө гэж
Хөөрхий муу ээрүү Болдоо л
Хичээл тараад харьж явахдаа
Хамгийн дотноор над хэллээ.

	Болдоодоо би баярлаж

	— Бууз хийх өдөр
Чамайг гэртээ урина гэж

	Чин сэтгэлээсээ хэллээ.

	Болдоо ч баярлалаа
Би ч баярлалаа.

	Бид баярласандаа
Бие биеэсээ
Бусдыг мартлаа.

	Санаа сэтгэлээ хуваалцдаг
Сайн найз Болдоотойгоо
Салж чадахгүй явна.

	Ээрүү Болдоогийн цүнх
Элс үмхэн үмхэн чирэгдэнэ.

	— Өө! би

	Өөрийнхөө цүнхийг мартчихаж гэж
Гэрийнхээ гадаа очихдоо
Гэнэт би саналаа.

	Эргээд хоёулаа явъя гэж
Эрхэм нөхрөө гуйлаа.

	Болдоо минь тэгтэл

	Бодолд дарагдсан байжээ.

	— Бууз сайхан шүү! гэж
Бувтналаа.

	— Хэрэв би нэрээ соливол
Хэн гэвэл зүгээр вэ!?

	Хэлээч гэж би асуулаа.

	— Гоё нэр л өгөх хэрэгтэй.
Говь гэвэл яасан юм?

	Багш надаас асуувал

	Би чамайг заачихъя гэж
Болдоо найз минь
Баярлан хэллээ.

	Идэрээ багш тэгвэл
Элгээ хөштөл инээнэ дээ
Ийм говь байдаг юм уу? гэж
Эсхүл бүр уурлана даа.

	Саар нэрээ арилгахаар
Санаа нийлсэн бид
Зөндөө олон нэрэн дээр
Зөрж маргаж үймэлдлээ.

	Говь гэдэг нэр л
Гарцаагүй сайхан нэр юм.

	Энэ цагаас эхлээд
Ийм нэртэй болохоор шийдэв.
Дараах өдрийн хичээл дээр
Дахиад л бид мунгиналаа
Ээрүү Болдоо л намайг
Элсэн говь гэж нэрлэснээ
Эргэлзсэн хэвээр үлдлээ.

	— Говийн хүүхэд юм чинь
Яагаад

	Говь биш байдаг юм!

	Бид цөмөөрөө л говь гэж
Болдоо үглэнэ
— Хэрэв та нар
Сайн хүн болбол
Хэн нь ч гэсэн энэ нэрээр
Хэлүүлж болно гэж
Идэрээ багшийн хэлсэнд би
Эргэлзэхээ болилоо
Нээрээ сайн хүн л
Нутаг усаараа овоглоно гэж
Манай ангийн хүүхдүүд
Маш сайн ойлголоо.

	 

	1983


ХУВЬСГАЛЫН ПИОНЕР

	 

	Эхлэл

	 

	Бөмбөрөө нижигнүүлж алхаагаа жигдрүүлээд

	Бүрээ цангинуулж тугаа намируулаад
Өсвөр үеийнхний арми дунд
Өөрөө би алхаж явна.

	Хувь заяат хүүхэд насныхаа

	Хийморь дүрэлзсэн гал өдрүүдэд

	Хэн маань ч гэсэн пионер байлаа гэж
Хэлэх эрх манай үеийнхэнд бий.

	Монгол дээлийн хормой дэрвүүлж
Мориор давхидаг сурагч байхдаа
Улаан бүч хүзүүндээ зүүгээд
Урьхан салхинд дэрвүүлж явлаа.

	Өрлөг жанжин Сүхбаатарыгаа
Өргөсөн туган дээрээ сүлдлэж
Хөдөө нутагт пионерын алдрыг

	Хүсэл бодолтойгоо дээдэлж явлаа.

	Харсан хүнд нэг л золбоотой
Хаана ч явсан бүрэн эрхтэй
Яралзсан алхаагаараа пионер бид
Ялгарч байсан юм.

	Гялалзаж явсан юм.

	Гараа хаялаад алхалж явахад
«Гайхуулах бус мандуулах хэрэгтэй» гэж
Гарамгай удирдагч маань хэлдэг байсан юм.

	Тугтай хамт

	Тэнгэрт явдаг Сүх жанжныгаа
Тэнгэрт төрөөд
Тэнгэрт мөнхөрсөн хүн шиг
Санаж явлаа.

	Үнэхээр тэгтэл манай жанжин
Өөрөө бас пионерын зүрхээр
Хүслээ их үйлст өргөсөн
Хүрээ хотын хүүхэд байлаа.

	 

	Нэг

	 

	Ухаалаг сэргэлэн Сүх хүү
Улаан бүч хүзүүндээ зүүж яваагүй ч
Цог золбоот пионерын үйлсээр
Цохилох зүрх нь догдолж байсан юм.

	Ард түмнийхээ зовлон дундаас
Асаж дүрэлзсэн пионерын зориг
Аравхан настай жаахан хүүд
Агуу эрийн шинжийг бүрдүүлж
Аав ээждээ туслах сэтгэлээр

	Айлын хооронд ачаа үүрэхэд
Харсан хүн нүдээ бүлтийлгэж
Хавийн хүүхдүүд дагаж гүйлдсэн юм.
Өөрөөсөө давсан зориг чадлаар
Өрөөлд туслах сэтгэлтэй төрсөн
Өргөө хотод урьд нь байгаагүй
Үлгэрийн мэргэн шиг, тэр жаалыг
Ариун үйлсийн пионер гэж
Ард түмэн мэддэггүй байсан юм.

	Тулж ширтсэн харцнаас нь халгаж
Тусч сайхан сэтгэлд нь өширч
Хялайж хараад өнгөрөх мөртөө
Хүрээ маймааны тарган баян
Гай харсан бирдийн нүдээр
Гайхаж хардаж өөрийгөө зовоосон юм
Ариун санаатай тийм хүүхэд
Ардын дундаас төрсөнд орвол
Бүдүүн данжаадын барааг мэрдэг
Бүлтгэр хулгана мянгаар өссөн нь
Хохирол багатайг тооцож үзээд
Харийн дайсан эмээж байсан юм.

	Ард түмний цэлмэг оюун
Аравхан настай жаалаар илэрч
Атаат дайсныг айлгах болсныг
Аав Дамдин мэдсэн шинжгүй
Ажлын дүйтэй хүүдээ баярлаж
Айлын хүндээ магтаж суусан юм.

	Аав ээжээ баярлуулж чадахаас
Агуу үйлс эхэлдэг болохоор
Харсаар байтал сэргэлэн Сүхийг

	Хайрлах хүн ч олон байсан юм.

	Яг л тэгж Дамдины хүү
Яах аргагүй пионерын насан дээр
Яруу үйлсийг өөрөө сэдэж
Ядарсан хүнд гараа сунгахад
Тамир суугаагүй түүний гараас
Татаж босох түмэн ард
Талхин доор энэлэн ёолж
Тэнгэрийн ивээл гуйж байсан юм.
Өсөх насны өндөрлөг тийш
Үргэлж яарсан өдрүүдэд
Өрөөл бусдын үхэл зовлонгоор
Өр зүрх нь дэндүү өвдөхдөө
Их хувьсгалын пионер хүн
Энгийн гэхэд дэндүү энгийнд
Эрэлхэг зоригийнхоо үндсийг суулгаж
Эгэл хүнийг хайрлаж өссөн юм.
Гарцаагүй үнэн ийм л хайраар
Газар тэнгэр өлдөн цонхийж
Дунд нь байгаа хүний зовлонд
Дуусах цэг байхгүй гэж
Ирмүүн насандаа маань чээжилж
Итгэлийн уншлага төвөдөөр үглэж
Сүх хүүгийн үе тэнгийнхэн
Сүм хийд рүү цувж эхлэхэд
Ардын хувьсгалын хувь заяа
Ар халхад сураггүй байсан юм.

	Агуу удирдагч хүүхэд чигээрээ
«Амеркаан» дэнжээс ачаа үүрч
Ааш хөөрхөнтэй орос Сашагаас

	Арваад үг чээжилж авахдаа
Их үйлсийнх нь үүд хаалгыг
Энэ хэл нээж өгөх юм гэж
Зөн билгээр мэдсэн гэлтэй

	Зүрх сэтгэл нь догдолж явсан юм.

	«Үнэнч шударга орос хүний

	Үг бүр нь гэрэлтэй юм» гэж

	Аав Дамдины хэлсэн үгийн

	Ариун утгыг ухаарч аваад

	Санаа нийлсэн Саша найзтайгаа

	Сайхан үйлс бүтээж тоглоход

	Дайсан цухалдаж нүд үзүүрлэн

	«Да хүрээ» чулуугаар шиддэг байсан юм.

	 

	Хоёр

	 

	Улаан бүч хүзүүндээ зүүгээгүй ч
Ухаант жанжин минь пионер байсан юм.
Урьд өмнө нь хэнд ч байгаагүй
Ухаан сэтгэл Сүхэд заяасан юм.

	Хүн ардынхаа зовлон дундаас
Хатуужин хатуужин ургасан юм.

	Улс Монголын хувь заяа
Унтаж байхдаа Сүхийг төрүүлж
Зориг хүслийнх нь халуун ирийг
Зовлон дунд алгуурхан хатаахад
Зузаан түүхийн шаргал хуудсан дээр тэр
Зуны цэцэг шиг ургаж байсан юм.

	Жалга дэнжээр гүйж явсан ч
Жаахан Сүхийн их ухааныг

	Жирийн хүүхдийн ядуухан хувцас
Жинхэнэ дээрээ халхалж чадаагүй юм
Хүүхэд насны хөнгөн зангаар
Хааяа нэг хөөцөлдөн тоглож
Хашаа гудамжийн булан тойрон
Харайлгаж явах сайхан ч гэлээ
Хүний зовлон алхам тутамд
Хоёр нүднийх нь буланд үзэгдэж
Тоглох эрхгүй хүүхэд насаар нь
Тохуу хийх шиг санагдаж байсан юм.
Хүүхэд насаа тэгээд мартаж
Хүний зовлонгийн балчиг дундуур
Хэрсүүхэн алхлаад ирэхийн цагт
Хөлхөх захын үймээн дунд
Хөдөөгөөс ирсэн жинчин эрд
Тэнгийн талаас нь өргөлцөж өгөх
Тэнхээ тамир жигдрээд ирсэн юм.
Аяны хүнийг түр баярлуулж
Ачаа бараа өргөх ч яах вэ,

	Аюул зовлонгоос эх орноо
Аварч өргөх хэрэгтэй байлаа.

	Их хүрээний зах гэдэг
Энгийн бишийг Сүх мэднэ.

	Эх орноо худалдах хүн гэж
Ирэх хүнийг ч тэр мэднэ.

	Түүхийг нь амдсан хар ангал руу
Тулж орсон Монгол орон
Харийн худалдаачны түрийвч дотор
Хүн ардтайгаа элбэг багтаад
Хилийн цаадах Харбин ч юм уу,

	Холын тэртээх Америкт ч юм уу
Хаашаа л бол хаашаа урсчих гээд
Хэцүүхэн байгааг Сүх мэднэ.

	Яг л энэ хүнд үед

	Яаж эх орноо аврахыг
Хувьсгалын пионерын зүрх сэтгэлээр
Хувьдаа Сүх бодож явсан юм.

	Их хүрээний жирийн гудамжаар
Ирмүүн хүслээ элдсэн Сүх
Ид сайхан пионерын насан дээр
Эх орноо хайрлаж өссөн юм.

	 

	Төгсгөл

	 

	Агуу эх орны минь алтанхан ирээдүй
Алаг цэцэг шиг багачуудын арми
Ашдын сайхан жавхаагаар гялалзаж
Ардын жаргалын наранд бойжсон юм.

	Эх орны минь өнгө царай
Их жанжны минь хийморь жавхаа
Энэ Армийн эгнээн дундаас
Инээмсэглэлийн гэрлээр зүрхэнд ирдэг юм
Золбоот жанжныхаа бага насыг өвлөж
Зоригт ардынхаа үйлсийг залгамжилж
Зуунаас зуунд гялалзаж явах
Заяаны пионер бид нар юм
Хувьсгалын пионерын улаан бүчийг
Хүзүүндээ зүүж үзээгүй хүнийг
Өргөн нутгийнхаа аль ч булангаас
Өнөөдөр би олно гэж үү?

	Хувьсгалын пионерын тангараг өргөсөн
Хувиршгүй үнэнч зүрх сэтгэлээр
Намаа хүрээлсэн ард түмэн минь
Нээрээ бүгдээрээ пионер юм.

	Аав ээж ах дүүсээрээ
Агуу хувьсгалын пионер байж
Ач гучдаа үйлсээ залгуулах

	Ардын заяа бидэнд байдаг юм.

	Тийм ч учраас бид бүхэн
Тэнгэрийн наранд ёслон байж

	Хөрст дэлхийгээ хотос хийтэл
«Хэзээд бэлхэн!» гэж хэлдэг юм.

	 

	1984


АЛТАН ГУРГАЛДАЙ БААТАР

	(Орчин үеийн үлгэрийн сэдэвт дуурийн цомнол)

	 

	ДҮРҮҮД

	1. Алтангургалдай баатар

	2. Гоомарал

	3. Ерөөлч өвгөн

	4. Баатрууд

	5. Ардууд

	6. Хар Таргил

	7. Шоо мэргэн

	8. Хар Сарнай

	9. Хааны цэргүүд ба хар сүүдрүүд

	 


Нэгдүгээр бүлэг
 

	I үзэгдэл

	 

	(Тайзны байдал үлгэрийн хэтрүүлэгтэй өнгөлөг хийсвэр аргаар зурагдсан байна)

	 

	Говийн шаргал элсэн уулс үелэн харагдана. Түүний цаана өнгө өнгийн уулс таширлана. Тоорой, заг, бударганын цэцэг алаглана. Тэнд охид хүүхнүүд гогод гоньд түүж явна.

	 

	(Дуулах нь)

	Говийн алтан ууланд
Гэрэлт наран жавхлантай
Ганхан алаглах цэцгүүд
Газрын энгээр үзэсгэлэнтэй
Орчлонгийн ийм чөлөөнд
Олон түмэн жаргалтай
Жаргалын элсэн замбуулин
Заяаны нутаг минь гайхамшигтай

	(Далдаас нэгэн уран цээл аялгуу цуурайтна).

	ГООМАРАЛ

	— Ямар сайхан аялгуу вэ?

	Ямар сайхан аялгуу вэ!

	Хүний цээлхэн хоолой юу,

	Хээрийн шувууны жиргээ юу?

	ОХИД

	— Эрдэнэт наранд гэрэл нэмсэн
Эрэлхэг баатрын дуулал байна.

	ГООМАРАЛ

	Нарны гэрэл тодрон тодроод
Нээрэн сайхан аялгуу байна.

	Навч цэцэг баясан сэргээд
Найган бүжих нь гоёхон байна

	ОХИД

	— Орчлонд гэрэл нэмж төрсөн
Одтой баатрын дуулал байна,
Оргилуун булаг шиг сайхан аялгуунд
Охидын хоолойгоор түрлэг өргөе
Уул усаа амруулан жаргуулсан
Учрал билгийн дуулал байна.

	Урсгал булаг шиг аялгуу дуунд
Уяхан хоолойгоор түрлэг өргөе.

	(Алтангургалдай баатар дагуул баатруудын хамт гарч ирнэ)

	АЛТАНГУРГАЛДАЙ

	— Долоон өнгийн солонго
Тэнгэрт бэлэглэж дуулдаг
Далан өнгийн цэцэг
Дэлхийд бэлэглэж дуулдаг
Алаг эрээн хорвоогийн
Аялгуу дууг эзэгнэсэн
Алтангургалдай баатар би
Аялан дуулж явна.

	(Тал бүрээс хүмүүс цугларна)

	АРДУУД

	Хорвоогийн нар дуулаач гэж
Хурц гэрлээ илгээсэн юм
Хөх тэнгэр дуулаач гэж
Хязгааргүйн зайгаа өгсөн юм.

	Үелээ манхан уулс маань
Үргэлж дуулахыг гуйдаг юм.

	Үерлэх догшин голууд маань
Өөрсдөө хамт дуулъя гэсэн юм.

	Ертөнцийн гэрлийг дуугаар нэмэх
Ерөөлөөр төрсөн хүн байдаг юм
Агуу жавхлантай түүний нэрийг
Алтангургалдай баатар гэдэг юм.
Алтангургалдай баатрыг дуулахад

	Аз жаргалын нар жаргадаггүй юм.
Аялгуу сайхан дууг нь хүсэхэд
Алтангургалдай баатар баярладаг юм.

	(Олон дундаас ерөөлч өвгөн хадаг дэлгэн гарч ирж дуу хүснэ)

	ЕРӨӨЛЧ ӨВГӨН

	Таалалт хорвоогийн энэ өдөр
Түмний хүсэл бүрдсэний учир
Алд цэнхэр хадгаа өргөж
Алтангургалдай баатарт барья!
Үлэмжийн сайхан дуу найргаар
Өргөн хорвоог бялхаан баясгах
Өлзий хишиг дагуулж ирсэн
Өрлөг баатар таныг магтъя!

	АЛТАНГУРГАЛДАЙ

	Хорвоогийн хаан нарны хүсэлтэй
Хотол түмэн нэг байна
Хөх тэнгэр таны хүсэлтэй
Хүний хүсэл адил байна.
Үелээ манхан уулсынхаа хүсэлтэй
Үй түмэн нэг байна
Өнгийн цэцэгс чиний хүсэлтэй
Өр зүрх минь нэг байна.

	(Охид бүжиглэнэ)

	 

	БҮЖГИЙН ДУУ

	Алтан сормууст наран болж
Алиалан тоглон бүжиглэцгээе.

	Ариун тэнгэрийн хур болж
Асгаран шаагин бүжиглэцгээе.

	Өндөр манхан уулс болж
Өнгө алаглан бүжиглэцгээе
Үерлэх догшин гол болж
Үелзэн жирэлзэн бүжиглэцгээе
Өнгийн сайхан цэцгүүд болж
Үргэлж найган бүжиглэцгээе

	(Алтангургалдай Гоомаралд хандана)

	Дууны минь сайхан аялгуунаас
Дутах юмгүй төржөө, чи
Дуулим хорвоогоос ийм үзэсгэлэнг
Дандаа хайж явжээ, би

	ДАГУУЛ БААТРУУД

	Эрхэм баатар минь чи оллоо,
Эрсэн эрдэнээ чи танилаа...

	АЛТАНГУРГАЛДАЙ

	Үүрийн цолмон шиг ховор сондор
Үзэсгэлэн гоо чамтай танилцахсан,
Үүлгүй тэнгэр шиг сэтгэлийн хань
Үргэлж чамайг дагуулж явах сан.

	ГООМАРАЛ

	Өөрийн чинь дууг сонсоод
Өр зүрх минь догдолж байна
Өөрийгөө одоо танихгүй
Үүлгэр амьтан зогсож байна.

	Өөрийн чинь дууг сонсоод...

	ЕРӨӨЛЧ ӨВГӨН

	Хурц нарны ивээлээр
Хурмаст тэнгэрийн тааллаар
Хувь заяаныхаа ерөөлөөр
Хөөрхөн охин минь төрсөн юм.

	(Гоомарал эцгийнхээ цээжинд толгойгоо нааж зогсоно)

	ГООМАРАЛ

	Үзэсгэлэнт баатар минь намайг өршөө,
Өөдөөс ширтэж битгий зовоо!
Үзэсгэлэнт баатар минь намайг орхи...

	(Тэгтэл хүмүүс тэр хоёрыг орхиж явна)

	АЛТАНГУРГАЛДАЙ

	Дурлал хайрын заяанд
Дурайсан цагаан цолмон минь
Өргөн хорвоогийн замд
Өөдөөс угтсан гэрэл минь...

	ГООМАРАЛ

	Яруухан дуугаараа хорвоог гийгүүлэх
Ялдам төрсөн баатар минь өршөө,
Янаг сэтгэлийн аальд саатаж
Явдал замдаа битгий удаач...

	АЛТАНГУРГАЛДАЙ

	Амьдралын заяа холбож
Амраг хань минь болооч
Ашдын жаргалд итгэж
Алган дээр минь ирээч

	ГООМАРАЛ

	Ирмүүн баатар таны үгэнд

	Итгэл аяндаа төрж байна.

	Дурлал хайрын заяа амлаж
Дуулим хорвоод хамт явахад
Даанч харин эрт байна.

	Эрхэм баатар таны сэтгэлд
Ирэх жаргал тодхон байна.

	Эр зоригийн чинь галыг нэмж
Эхнэр ханийн заяа түшихэд
Энэхэн бие минь балчир байна.

	(Дагуул баатрууд ирнэ)

	АЛТАНГУРГАЛДАЙ

	Алсын замдаа явъя даа,

	Аялгуу дуугаа дуулъя даа
Ахиад уулзахын ерөөлийг
Амлаач... амлаач... амлаач

	ГООМАРАЛ

	Зовсон хүнд дуугаа хүргэж
Зорьсон хэргээ бүтээгээд ир дээ.

	(Хүмүүс тал бүрээс цугларна)

	АРДУУД

	Сайн яваарай,

	Сайн яваарай!...

	ЕРӨӨЛЧ ӨВГӨН

	(Тэднийг үдэж гаргахдаа ингэж захина)

	Аймшигт хар Таргил баатар
Алсын харанхуй ууланд бий.

	Аялгуу сайхан дууг чинь сонсоод
Атаа жөтөө нь буцална шүү!

	Түрэмгий хар Таргилын цэрэг
Түнэр уулын хавцалд бий
Тодрон гэрэлтэх та нарын замыг

	Тосон тасалж хаана шүү!

	АЛТАНГУРГАЛДАЙ

	Сайн санаа чинь дуутай минь хамт
Сар нарны гэрлийг өмөөрч
Сүүдэрт нуугдсан хар Таргилыг
Сөнөөн дарахын хүч болно
Өөдрөг сэтгэл чинь бидэнтэй хамт
Өнгө гэрлийг дандаа өргөж
Өргөн хорвоогийн амгаланг авчрах
Өөрийн минь хүсэл бат оршино.
(Ерөөлч өвгөн хурайлж ардууд дагана)
Алтан нар минь
Амгалан цацар, хурай
Асар тэнгэр минь
Амгалан бай, хурай!

	Аварга уулс минь
Амгалан суу, хурай!

	Алаг цэцэгс минь

	Амгалан урга, хурай

	Алиа үрс минь

	Амгалан торни хурай!

	Амраг хосууд минь
Амгалан жарга, хурай!

	Ард олон минь
Амгалан бай, хурай!

	НИЙТЭЭР

	Ашид мөнх мандах наранд
Алтан цацраг дуугаар нэмье
Амраг сэтгэлээр биесээ олсон
Азтай залууст түүнийг бэлэглэе

	Аялгуу сайхан дуу найраа
Ард түмэн бүгдээр түрье
Аливаа хорын салхи нэвтрэхгүй
Аз жаргалын торго нэхье

	ГООМАРАЛ

	Замбуулин хорвоо уудам

	Замын үзэсгэлэн бүрдмэл

	Зуу насны аянд ч

	Зуурдаар битгий мартаарай

	Зол жаргалын дуугаа

	Зогсож сааталгүй дуулаарай

	Заяаны зам уртхан ч

	Заавал буцаж ирээрэй...

	АЛТАНГУРГАЛДАЙ

	Энхрий чинийхээ үгийг

	Элэг зүрхэндээ шингээлээ.

	Эгшиг яруухан дууны минь
Эрч хүчийг хөгжөөлөө.

	Амьдралын сайхныг магтахгүй бол
Алтангургалдай хэрэггүй
Амьтны зовлонг тайлахгүй бол
Аялгуу дуу минь үнэгүй

	ГООМАРАЛ

	За яв даа...

	 

	 

	 

	 

	II үзэгдэл

	 

	Хар Таргилын өргөө. Хааны ордны байдалтай. Урт хар торгон дээл өмссөн Хар Таргил титэмт өндөр малгай өмссөн байна. Урт соёо хар сахал нь эгмээ хүртэл унжина. Ордонд бүрээ бишгүүр хангинаж, бараг нүцгэн шахуу охид бүжиглэнэ. Хар Таргил хүнд бодолд дарагдан толгой гудайлган сууна. Ордныхон түүнийг хүрээлэн зогсоно

	НЭГДЭХ СҮҮДЭР

	Хорвоод хосгүй хүчирхэг
Хар Таргил яагаа вэ!

	ХОЁРДОХ СҮҮДЭР

	Эмс хатдаа тоохгүй
Эзэн Таргил яагаа вэ?

	ГУРАВ ДАХЬ СҮҮДЭР

	Хормой тавьсан газар чинь
Хомсхон юм шиг санагдав уу?

	Хотол түмэн албат чинь
Хоёрхон юм шиг харагдав уу?

	ХАР ТАРГИЛ

	(Уурсан босон харайна)

	Дуу! Дуугаа тат!

	Далд орцгоо, тонил!

	(Бүгд айн, бөхөлзсөөр гарцгаана. Хар Таргил чээжээ базлан зогсоно)

	ХАР ТАРГИЛ

	Амь тэмцэж үхэх минь
Арай ч болоогүй баймаар...

	Аяндаа дотор харанхуйлсан
Алсын түгшүүр гэмээр...

	Ай яа яа!...

	(Түүнийг алгаа хавсрахад зарц орж ирнэ)

	Миний байгааг харахгүй байна уу!
Мэргэнийг дууд!

	(Хар Таргил бухимдан нааш цааш алхалж байтал Шоо Мэргэн орж ирж өлмийд нь унана)

	ШОО МЭРГЭН

	Жа, би ирлээ!

	ХАР ТАРГИЛ

	Шоо мэргэн чи

	Шууд үнэнийг хэл!

	Амьд явах хоногийн тоо минь
Арай дуусаж байгаа юм биш биз!...

	ШОО МЭРГЭН

	(Ухарч босоод алгаа ташина. Зарц шоо
оруулж ирнэ. Шоо мэргэн хивсэн
дээгүүр шоог өнхрүүлнэ)

	Ялгуун баатар Таргилд
Я мар аз байна вэ!

	Ямар гай байна
Ярьж хэлээд өг өө!

	(Шоогоо очиж үзээд толгой сэгсэрнэ)

	Ай яа, яа! Таргил баатар минь
Айхтар хэцүү юм болоод байна.

	Алтан сайхан ордны чинь ойролцоо
Амь насыг чинь хөнөөхөөр

	Арга ухаан сүвэгчилж байна.

	(Хар Таргил уурласан боловч айсан байдал илэрхий. Ийш тийшээ сэжигтэй хараад хонхоо дэлдэнэ. Ордныхон цуглаж Хар Таргилыг тойрон ирнэ).

	ШОО МЭРГЭН

	Алтангургалдай баатар

	Аялгуу дуугаа дуулж

	Хорвоо дэлхийгээр аялан
Хотол түмнийг сэрээж байна.

	Эрэлхэг түүний дуунд
Эзний ордон чичирч байна

	(Ордныхон зэрэг уулга алдаж ийш тийш
харцгаахад Хар Таргил уурлана)

	Худлаа! худал! 

	гэж Хар Таргилыг хашхирахад бүгд цууриа мэт «Худал! худал!» гэж давтана.

	ХАР ТАРГИЛ

	Ёрын муу амьтныг
Ёсоор нь болго!

	(Шоо Мэргэн сөгдөж унан амь өршөөхийг гуйна. Хоёр цэрэг Шоо Мэргэнийг чирч гарахад бүгд Хар Таргилаас дальдран ухарч гарцгаана. Хар Таргил ганцаар үлдэж юм чагнана).

	ХАР ТАРГИЛ

	Тийм байна, үнэн байна
Түүнийг хороохоо хүлээ!

	(Шоо Мэргэнийг оруулж ирнэ)

	ХАР ТАРГИЛ

	Таргил намайг зовоож байсан

	Тэрслүү дайсан мөн байна
Аюулхай зүрх давчдан зовоосон
Аялгуу дуу нь мөн байна.

	(Хар сүүдрүүд гарч ирнэ)

	НЭГ ДЭХ СҮҮДЭР

	Тэр дайсан мөн байна
Дотор сэтгэл давчдан зовоож
Тэнгэрийн нар хурцаар мандаж
Тогтож хоргодох газаргүй болох нь!

	ХОЁРДОХ СҮҮДЭР

	Их сүүдрэн цэргээ дагуулж
Идэр жанжин минь биднийг авраач
Ирж яваа аюулт дайсныг
Ирт мэсээр одоохон дараач...

	ХАР ТАРГИЛ

	(Сэлмээ суга татан)

	Алтангургалдай баатрыг
Амьдаар нь одоо барья
Аялгуу сайхан дууг нь
Ахар хоолойноос нь суга татъя
Хаан ордондоо тэр дууг
Хааш нь ч гаргахгүй хорьё
Хатад эмсээ зугаацуулж
Хосгүй цэнгэл эдэлье.

	СҮҮДРЭН ЦЭРГҮҮД

	Даамай зоригт Таргилыг
Дагаад... дагаад... дагаад...

	ХАР ТАРГИЛ

	Түргэн түүнийг барихгүй бол
Толгой дараалан цавчина шүү!

	(Бүгд ордноос гарч явахад Хар Таргил Шоо Мэргэнийг харж зогтусна)

	ХАР ТАРГИЛ

	(Бөгжөө мулталж өгөөд)

	Алтан гургалдай баатрыг
Ахиад нэг үзээч...

	Амар заяа үзүүлэхгүй
Аялгуу дууг нь зогсоож
Хар хорын хүчээр

	Хорвоог түүнээс булаана би...

	ШОО МЭРГЭН

	(Хаясан шоогоо харж)

	Эзэрхэг түрэмгий хүчээр
Эгээ түүнийг барахгүй нь!
Эгшиг уянгын нь өөдөөс
Эвээр үзэхээс болохгүй нь!

	ХАР ТАРГИЛ

	Юу гэнээ, чи...

	ШОО МЭРГЭН

	Би яах вэ, Таргил гуай
Бурхан шоо л тэгж байна.

	ХАР ТАРГИЛ

	За за! тэгээд?...

	ШОО МЭРГЭН

	Ард түмэнд түүний
Амь нас нь явна.

	Өргөн түмэн гэдэг чинь
Өвс ногооноос олон.

	Хорвоо ертөнцөд түүний
Хувь заяа явна.

	Хүний хорвоо гэдэг

	Хайраар түшүүлж явна.

	ХАР ТАРГИЛ

	Тэгвэл тэр хайрыг нь

	Түргэн хөнөөвөл таарна.

	ШОО МЭРГЭН

	Түмний хорвоо тэгвэл
Таных болж чадахгүй нь...

	ХАР ТАРГИЛ

	Алтангургалдайг
Амжиж би сөнөөнө.

	ШОО МЭРГЭН

	Хэн нь эхэлж сөнөхийг

	Хэлж би чадахгүй нь...

	Хосгүй тэр баатрыг

	Хорих хүч байхгүй нь...

	ХАР ТАРГИЛ

	Юу гэнээ, чи!...

	ШОО МЭРГЭН

	(айж ухарна)

	Таныг... Таныг...

	ХАР ТАРГИЛ

	(Ташаагаа тулж бардамнана)

	Таргил баатрын жаргалд
Тээр болсон хэнд ч
Тэнгэрийн дор амьдрах
Тийм заяа байхгүй...

	(Хар Таргил Шоо Мэргэнийг шагнана

	ШОО МЭРГЭН

	— Тэр муу гургалдай

	Тэсэж яасан ч чадахгүй
Түүний амийг таслах

	Түмэн арга мундахгүй...

	ХАР ТАРГИЛ 

	(инээж)

	Ямар арга байна?

	(Шоо Мэргэн Хар Таргилын чихэнд нэгийг шивнэн хэлж хоёул хөхрөлдөн цовхорч
байна)

	ХАРТАРГИЛ

	Гоо Марал гэнэ?!

	(Шоо Мэргэн дахин шоогоо өнхрүүлнэ)

	ШОО МЭРГЭН

	Хатан чинь болох заяатай
Хонгор сайхан Гоо Марал
Хэзээ ирж авахыг чинь
Хүлээж ядан зовж байна.

	ХАР ТАРГИЛ

	Үнэмшихээс өөр аргагүй
Өлзийтэй сайхан үг байна.

	Үзэсгэлэнтэй хонгор шувуухай минь...
Үүрд чи минийх болно...

	Ха... ха... ха...

	ШОО МЭРГЭН

	Тэгэлгүй яах вэ? Та минь!

	 

	 

	 

	 

	 

	 

	 

	Хоёрдугаар бүлэг

	 

	III үзэгдэл

	 

	Тайзны байдал: үзэсгэлэнтэй босоо чулуун цохионы дундаас өнгө өнгийн гэрэл цацарна. Алтангургалдай баатар дагуул баатруудын хамт дундуур нь гарч ирнэ.

	 

	НЭГДЭХ БААТАР

	Дуул баатар минь дуул
Дуу хүссэн чулуу

	Дуулим хорвоогийн үзэсгэлэн
Дуугүй хадандаа дуул...

	ХОЁРДОХ БААТАР

	Дуул баатар минь дуул
Дундуур нь урссан булаг
Дэргэдүүр нь ургасан цэцэг
Дэлхий мандалдаа дуул

	АЛТАНГУРГАЛДАЙ

	Өнгийн гэрэл өөрөөсөө сацруулсан
Өндөр чулуун цохио байна
Мөнхийн хайр сэтгэлээр нэхсэн
Миний дэлхийн үзэсгэлэн байна
Дуулим байгалийн чээжнээс ивлэсэн
Дундаршгүй рашаан булаг байна
Дэлгэж харуулсан цэцгийн чинь тоогоор
Дэлхий чамдаа би дурлаж байна
Дуулсан дууныхаа эгшиг уянгыг
Дэлхий мандалдаа зориулж байна
Мөнх ундарсан булаг горхиноос
Миний дурлал оргилж байна
Хүний сэтгэлийн халуун булгийг
Хөвчин дэлхий сонсож байна
Дуул, түмэн минь дуул
Нарны сайхан хорвоо дээр

	Дууны сайхан уянгатай
Насны жаргал тогтооё
Дуул, түмэн минь дуул

	(Хөгжимд түгшүүр гэнэт сонстоно. Хар Таргилын цэрэг бүсэлж байна. Тэгээд тулалдаан эхэлнэ. Гэрэл сүүдэр хоёр ээлжлэн сэлэм бамбай гялалзана. Алтангургалдай баатар баатруудын хамт дайсныг ялж байна)

	Амьдрал жаргалын минь өнгөнд
Аялгуу дууны минь хүчинд ...

	Ард түмний минь заяанд
Атаархуу дайсан хорсож байна
Тэнгэрийн дор мөнх хайрлах
Түмний заяа аз жаргалаа
Тэмцлийн хүчээр хамгаалж чадахаа
Түмэн баатрууд тангараглаж байна

	АЛТАНГУРГАЛДАЙ

	Алтан нарны гэрлээ
Амьдрал жаргалын дуугаа
Ард түмэн нэгтгэж

	Атаат дайснаас хамгаална

	(Ард түмэн цуглан ирсээр байна)

	Энэ сайхан дуугаа
Энх сайхан амьдралаа
Эвийн хүчээр хамгаалж
Элгэн садан болцгооно

	ХАР САРНАЙ

	Аз жаргал түгээсэн
Аялгуу дууг чинь сонслоо

	(Ойртож ирээд бүжиглэнэ)

	Ухаант баатар тантай

	Учрах ерөөл олдлоо

	АЛТАНГУРГАЛДАЙ

	Байз..., байз бүсгүй минь
Би таныг танихгүй байна

	ХАР САРНАЙ

	Зүрх сэтгэл догдлуулсан
Залуу сайхан баатрыг
Зүүд нойртоо мөрөөдөж
Зөн билгээр учирлаа

	АЛТАНГУРГАЛДАЙ

	Та чинь ингэхэд хэн билээ?

	(бүжиглэсээр байна)

	ХАР САРНАЙ

	Хайрын одонд төрсөн
Хар сарнай гэдэг...

	АЛТАНГУРГАЛДАЙ

	(хүүхнүүдэд хандаж)

	Цэцгээ дуурайж төрсөн
Цэвэрхэн охидын сэтгэлд
Цэлмэг жаргалыг хүртээе
Цэнгэл жаргалыг үлдээе

	ХҮҮХНҮҮДИЙН ГУРВАЛ 

	Яруухан дуулсан дуу минь
Яасан сайхан уянга вэ?

	Хайрын уянгат дуугаа
Хэнд маань илүү өгнө вэ?

	Аз жаргал түгээх
Аянаа хэзээ дуусах вэ?

	ХАР САРНАЙ

	Эгшиг сайхан уянгыг нь
Эхлээд би сонссон юм
Оргилуун сэтгэлээ баатар

	Онцолж надад дуулгасан юм

	(Хүүхнүүд Хар сарнайг шоолсон байдалтай харна)

	АЛТАНГУРГАЛДАЙ

	Гоо үзэсгэлэнт хүүхнүүд минь
Гол голын цэцгүүд минь
Шилж голохын аргагүй
Шижир сайхан алтнууд минь
Аялгуу дууг минь сонссон бол
Аялж яваа минь бүтлээ

	Ариун сэтгэлт охидынхоо
Аятай үгийг сонслоо
Аз жаргал амласан
Амраг Гоодоо очъё доо
Алгаа дэлгээд тоссон
Аз жаргалаа хүртье дээ

	ХАР САРНАЙ 

	(хөндөлсөнө)

	Сайхан хүүхэн үү, тэр чинь?

	АЛТАНГУРГАЛДАЙ

	Тиймээ, яг та нар шиг

	ХҮҮХНҮҮД

	— Алив баатар минь харь даа
Амраг Гоодоо оч доо

	— Хайрын уянгат дуугаа
Хамгаас дээдэлж яв даа

	— Янаг хонгор түүндээ
Яарч байгаа чинь зөв дөө

	— Ялдам сэтгэлийн дуугаа
Ямагт өргөж яв даа

	ХАР САРНАЙ

	Байз жаахан хүлээ
Баатар эр байтлаа
Бачуу яаруу сэтгэлтэй юм, та!
Баяр цэнгэл хийхгүй
Биднийг юунд гомдооно вэ

	АЛТАНГУРГАЛДАЙ

	Үзэсгэлэнт сайхан бүсгүй минь
Үнэнийг би хэлсэн сэн
Атаат дайсан үгүй бол
Аянаа дуусгаад амрах сан
Тэнгэрийн дор ханьтайгаа
Тэнэх зовлонгүй суух сан

	ХАР САРНАЙ

	Аав ээжийн буянтай
Алтан шар өргөөнд минь
Амарч өнжөөд явахыг
Агуу баатраас хүссэн юм
Аялгуу сайхан дууг чинь
Ахин дахин сонсмоор байна
Алив бүгдийг мартан
Аз жаргалд умбамаар байна.

	АЛТАНГУРГАЛДАЙ

	Үүрдийг бодсон сэтгэл минь
Зуурдын завгүй явна

	Үеийн жаахан бүсгүй минь
Үнэнчийг дээдэлж яв даа

	(Алтангургалдай баатар явна. Араас нь
Хар сарнай дагана. Гэнэт тэр хар эмгэн
болж хоцорно)

	ХАР ЭМГЭН

	Амраг сэтгэлдээ үнэнч
Айхтар амьтан байх нь ээ
Арга ухаанд орохгүй
Амьд явахыг чинь үзнэ дээ

	 

	 

	 

	IV үзэгдэл

	 

	I үзэгдлийн тайз (Эзгүй байгалийн дунд Ерөөлч өвгөн хэвтэнэ. Алтангургалдай баатруудын хамт ирж түүнийг олж харна)

	 

	АЛТАНГУРГАЛДАЙ

	Ерөөлч мэргэн аав минь
Юу болох нь энэ вэ!

	ЕРӨӨЛЧ

	 Ертөнцийн хар сүүдэр
Юм бүхнийг минь цөлмөлөө
Ерөөлтэй ганц охиныг минь...

	АЛТАНГУРГАЛДАЙ

	Ерөөлч!... ерөөлч

	(Ерөөлч өвгөн нас эцэслэж, Алтангургалдай түүнийг тэврэн зогсоно)

	АЛТАНГУРГАЛДАЙ

	Ард түмэн жаргах тусам

	Атаат дайсан цухалдаж байна
Агуу үнэний гэрлээс айхдаа
Алах талахаа яарч байна
Хоногийн тоо нь ойртох тусам
Хомхой дайсан ширүүсэж байна.

	Харгис догшин Хар Таргилыг
Хиар цохьё баатруудаа

	БААТРУУД 

	(сэлмээ сугалж)

	Хиар цохьё, хиар цохьё

	АЛТАНГУРГАЛДАЙ

	— Ариун тулалдаанд орцгооё

	БААТРУУД

	Алив тулалдъя, тулалдъя!

	(Ард түмэн цуглана. Бүгд гуниглан дуулна)

	Ариун сэтгэлт ерөөлч өвгөний
Амин голын ганц охиныг
Атаат дайсан хар Таргил
Алтан ордондоо аваад явсан

	Тэнгэр нарны ивээлээр ургасан
Түмэн жилийн төгөлдөр настай
Аргил модны өнгөт навчийг
Атаат дайсан таслаад явсан

	Түмэн дундаа жаргаж явах
Танхил охины минь хувь заяаг
Таргил хаан гартаа базаж
Тамын орондоо аваад явсан

	АЛТАНГУРГАЛДАЙ

	Ард түмэн бид
Ариун сэтгэл гаргасаар
Атаат муухай дайсанд
Араараа тавиулжээ

	АРДУУД

	Хар Таргилын туршуулууд
Хаа сайгүй байна

	Хүний арьс нөмрөөд

	Хажууд хүртэл байна
Нөхөр дайсан хоёрыг
Нар хүртэл эндүүрмээр...

	Нүгэл буян хоёроор нь
Нөхөд дайснаа ялгана

	АЛТАНГУРГАЛДАЙ

	Нэг нэгнээ аврах
Нинжин сэтгэл өвөрлөж
Наран ухаант түмэн
Надтай хамт байна
Алив, та минь байз!

	Атаат дайсны чимээ
Ойрхон гарах шиг боллоо
Одоо.., миний хойноос!

	(Таргилын цэргүүд дайран орж ирнэ)

	НЭГДЭХ СҮҮДЭР

	Гэнэдэхгүй гэв үү, та нар
Гар дахь зэвсгээ хаяцгаа

	ХОЁРДОХ СҮҮДЭР

	Буухгүй гэнэ үү та нар
Бүх зэвсгээ өгцгөө

	(Тулалдаан үргэлжилж байна. Хөгжмөөр илэрхийлэх энэ хэсгийн төгсгөлд)

	— Бариад ав наадахаа!

	— Битгий хөнөө түүнийг!

	— Амьдаар нь бариад авлаа

	— Алтангургалдай баригдлаа

	(Гэрэл унтарч бөөн хар сүүдэр Алтангургалдайг авч явна)

	ХАР САРНАЙ

	Хэлсэн үгэндээ хүрдэг
Хар сарнай хэцүү шүү
Хүссэн бүхнээ биелүүлдэг
Хүүхэн зүстэй хувилгаан шүү!

	(Хар эмгэн болж хувираад)

	Ха, ха, ха!

	(хөшиг)

	 

	 

	 

	 

	 

	 

	Гуравдугаар бүлэг
 

	V үзэгдэл

	 

	Хар Таргилын ордонд. Нэг өрөөнд Гоо Маралыг хоёр гурван шивэгчин үнэт эрдэнийн зүйлээр гоёж, саатуулах гэж ядна. Гунигт Гоо Марал гэнэт сэргэнэ. Алтангургалдайн дуу хажуугаас нь сонстоно. Гоо Марал сэртхийнэ.

	 

	АЛТАНГУРГАЛДАЙН ДУУ

	Тарчлан зовсон бие минь энд
Таргил харын хүчинд байвч
Тэнгэрлэг сайхан дуу минь чи
Тэнгэрт шувуу шиг нисэж чадна
Харанхуй шоронгийн төмөр ханаар
Харах нүдийг халхлан хоривч
Хангинах цээлхэн дуу минь чи
Хотлын сэтгэлд хүрч чадна
Ялан дийлэгч миний дуулал
Яавч намайг чөлөөлж чадаад

	Яруу сайхнаар дахин эгшиглэж
Ялгуун дэлхийг гэрлээр тэтгэнэ.

	(Гаднаас нэгэн бүсгүйг түлхэн оруулж ирнэ. Алтангургалдай ухасхийн очно. Гоомарал уу даа, гээд нүүр рүүгээ унжсан үсийг нь гэдрэг илэхэд Хар Сарнай байна)

	АЛТАНГУРГАЛДАЙ

	Чамайг бас алах нь ээ!

	ХАР САРНАЙ

	Харгис дайсны гарт
Хамтдаа ингээд дуусъя даа

	АЛТАНГУРГАЛДАЙ

	Үгүй, Яалаа гэж!...

	ХАР САРНАЙ

	Өнгөрсөн шүү, Алтангургалдай минь
Үйлийн үртэй чиний минь дуу
Үлэмжийн хүчит Таргил баатрын
Үүрдийн заяаны гарт орсон

	АЛТАНГУРГАЛДАЙ

	Үзэсгэлэнт Хар Сарнай минь
Үүнийг чи яаж мэдээв?

	ХАР САРНАЙ

	Хувь заяаны чинь хань гэж
Хар Таргил намайг хэлсэн

	АЛТАНГУРГАЛДАЙ

	Өө, тийм үү?

	Өөр юу гэж байна?

	ХАР САРНАЙ

	Хорвоогийн эзний айлдсан ёсоор
Хувь заяагаа дагаж би ирлээ

	АЛТАНГУРГАЛДАЙ

	Харцын зовлонд цадахаа байсан
Хар Таргил чинь эрлэгийн эзэн
Хувь заяаны эзэн ч биш
Хорвоогийн эзэн ч биш...

	ХАР САРНАЙ

	«Эрлэгийн эзэн» гэдэг
Энэ хорвоогийн эзэн шүү дээ

	АЛТАНГУРГАЛДАЙ

	Үгүй чи мэдэхгүй байна
Үзэсгэлэнт Хар сарнай минь чи
Үхэл таригч хар Таргилын
Өөрийн туршуул биш биз!

	ХАР САРНАЙ

	Үгүй, үгүй, үгүй шүү!

	Өчүүхэн хувь заяагаа дагасан
Өөхөн дэнгийн эрвээхий шиг.
Өрөвдөм нэгэн бүсгүй би...

	АЛТАНГУРГАЛДАЙ

	Тэгвэл чи сонс!

	ХАР САРНАЙ

	За!

	АЛТАНГУРГАЛДАЙ

	Хүслийн сайхан хүний үр
Хорвоогийн эзэн би байна!

	Хүн арддаа жаргал түгээж
Хайрын дуугаар жигүүр хийсэн би

	Хар Таргилын сүнсийг хөөж
Хорвоог аврах хувьтай төрсөн би

	ХАР САРНАЙ

	Тийм юм бол яагаад
Таргилын гарт орсон юм бэ?

	АЛТАНГУРГАЛДАЙ

	Тэмцэж ялах миний хүч
Түмэн арддаа шингэж үлдсэн
Түүнийг барьж чадахгүй гэдгийг
Таргил хаан мэдэж байгаа
Үгээ ярьж тохирсон
Үзэсгэлэнт Гоомарал минь
Үхлээс намайг аврах
Үнэнч сэтгэлтэй яваа

	ХАР САРНАЙ

	Ха, ха, ха!

	Хайртай гээд байгаа
Хүүхэн Гоомарал чинь
Хар Таргилын ордонд
Хангалуун заяанд урвасан гэнэ лээ

	АЛТАНГУРГАЛДАЙ

	Худлаа, Худлаа!

	ХАР САРНАЙ

	Үзэсгэлэнт Гоомаралдаа
Үнэхээр та хайртай юм
Зүрх сэтгэлийн чинь үгийг
Зүгээр л би сонсох гэсэн юм

	АЛТАНГУРГАЛДАЙ

	Тиймээ, би хайртай!...

	ХАР САРНАЙ

	Хувь заяагүй амьтан би
Хурдан эндээс зайлъя даа
Агуу баатар та
Амь насыг минь авраач дээ

	(Буруу харж авч ирсэн хороосэм аягална)

	АЛТАНГУРГАЛДАЙ

	Аврах гэнэ ээ! Амраг бүсгүйгээ
Аврах аргыг харин би танаас асуумаар байна.

	ХАР САРНАЙ

	Эрхэм баатар таны
Эр зоригийг нэмэх
Ид шидтэй рашааныг
Ээж минь надад өгсөн юм
Харуул дайсанд үзэгдэлгүй
Хурдан үүнийг уувал
Хар Таргилыг ялах
Хав хүч чинь бүрдэж
Харж үзэхийн завгүй

	Хана туургыг цөмлөж
Хайртай Гоомаралдаа та
Хаа ч байсан очно!

	АЛТАНГУРГАЛДАЙ

	Энэ сайхан сэтгэлийг чинь
Эртнээс би мэдсэнгүй
Энхрий чамайг гомдоож
Эргэлзэн хардах шахлаа шүү!

	(Аягатай хорыг авна)

	ХАР САРНАЙ

	Яаж тэгж болох вэ?

	Ядарсан намайг өрөвдөж
Ариун өвөртөө багтаан
Авч гарахыг бодоорой
Таргил хааны хүчинд

	Тарчлан зовно шүү би!

	АЛТАНГУРГАЛДАЙ

	Тэгэлгүй яах вэ!

	(Тэгээд хорыг уух гэтэл Гоомаралын гунигт дууг сонсоно)

	АЛТАНГУРГАЛДАЙ

	(Хананд чихээ нааж дуу чагнана)

	Зүрх сэтгэлийн минь хагас
Зовлонд унасан Гоомарал
Зүүн хананы цаахна
Зөөлөн уйлж сууна уу даа!

	ХАР САРНАЙ

	Зориг хүчээ сэлбэж аваад
Заяаны ханьдаа очихыг бод доо
Бал бурмын рашаанаа
Балгаж... Бушуухан... Хүрт дээ!

	(Алтангургалдайд хорыг уулгах гэж Хар Сарнай яаруулж байтал шоронгийн сараалжин цонхоор нэгэн тагтаа сүр сар хийн орж ирээд бичиг унагана. Алтангургалдай бичгийг шүүрч авна. Хар Сарнай айн ухарч байна)

	АЛТАНГУРГАЛДАЙ

	Хар Таргилын туршуул

	Хор уулгах санаатай юу?

	Хороо өөрөө уу! чи.

	(Хорыг өөрт нь өгөхөөр ухасхийн Хар Сарнай муухай хашхирч, гэрэл тэр агшинд унтран асахад Хар Сарнай хар эмгэн болж хувирна. Их хэмжээний салхи үүсэж Хар эмгэн Алтангургалдайг хөнөөх гэж дайрна. Алтангургалдай хар эмгэн хоёр удтал ноцолдон байна. Алтангургалдай эцэст нь ялж, хар эмгэн өлмийд нь хөсөр унана. Тэгэнгүүт шоронгийн хаалга аяндаа онгойж, хуягууд нь зугтана)

	 

	 

	 

	VI ҮЗЭГДЭЛ

	 

	(Хар Таргилын өргөөнд хөлгүй их найр болж байна. Хүчинд автагдсан Гоомарал сууна. Хэд хэдэн шивэгчин дэвүүр барьж дэргэд нь сэвнэ. Наагуур цаагуур согтуу хүмүүс хөлхөлдөнө)

	 

	ГООМАРАЛ

	Алтангургалдайн дууг сонсохгүй

	Амьд явахад хэцүү байна.

	Аугаа наран гэрлээ татаад
Алаг цэцэгс өнгөө алдаад
Амьдрал, дурлал, аз жаргалгүй
Аяа, яасан хэцүү юм бэ?

	ТАРГИЛ ХААНЫ ЦЭНГЭЛИЙН ДУУ

	Хорвоогийн эзэн Таргил миний

	Хүслийн өргөөнд жаргаж болно

	Хоёр байхгүй жаргалын орон

	Хорвоод ганцхан энд л байна
Энэ бүхний эзэн Таргилд
Эгшиг уянгын дээд нь байна
Эхнэр хүүхнүүдийн сор нь байна
Идээ цагааны дээж нь байна

	(Таргил, нүцгэн шахуу хүүхнүүдийн хамт бүжиглэж байна. Хүүхнүүдийг ээлжлэн барьж эрхлүүлнэ)

	Замбуулингийн амьд цэцгүүд
Заяатай төрсөн хүүхнүүд
Та нарын хувь заяа
Таргил миний гарт байна... ха, ха, ха!

	ХҮҮХНҮҮД

	Тиймээ, тийм, тийм!

	Таны гэрт... Таны гэрт!

	(Гоомарал ганцаар уйтгарлан сууна. Таргил өмнө нь очиж)

	ТАРГИЛ

	Хувь заяа чинь миний гарт
Хосгүй үзэсгэлэн чинь миний өвөрт!...
Ха, ха, ха

	ХҮҮХНҮҮД

	Ха, ха, ха!

	(инээлдэн бүжиглэнэ)

	ТАРГИЛ

	(Хүүхнүүдийн дундуур явж хацрыг нь илж нэг бүрчлэн бүртгэснээ Хар Сарнайг гэнэт үгүйлнэ)

	Хаа байна?... Хаа байна...!

	Хар Сарнай хаачив?

	Хар цусны минь тасархай
Хаа байна, хаа байна.

	(Хилэгнэн хашхирч байна. Нэг түшмэл бөндгөнөн ирж чихэнд нь юм шивгэнэнэ) 

	ТАРГИЛ

	(Хоёул)

	Ха, ха, ха!

	Хосгүй Хар Сарнай
Хорвоогийн гайхамшиг...

	(Хар Таргил хашхиран гараа өргөхөд хүүхнүүд зогтусаж, бут үсрэн далд орцгооно)

	ТАРГИЛ

	Азгүй жулдрай
Алтангургалдай одоо тэр байхгүй
Орчлон дэлхий амарч

	Омогт түмэн номхорсон
Номхорсон... номхорсон...

	Наргицгаа... наадацгаа!

	(Дуу хөгжим болж, хөлгүй их найр эхэлнэ. Гэнэт Алтангургалдай цэрэг, баатруудынхаа хамт орж ирнэ. Замдаа байгаа согтуу харуул, хаалгачдыг түлхлэн ордны хаалгаар орж ирэхэд, айж еандарсан Хар Таргил эцсийн тулалдаанд орж байна. Төдөлгүй Хар Таргилыг дарж Алтангургалдай Гоомаралтайгаа уулзаж байна. Ард түмэн цугларна).

	АЛТАНГУРГАЛДАЙ

	Гайхамшигт ард түмэн минь
Галт нарны дор жаргатугай!
Гар гараасаа хөтлөлцөөд
Газрын энгээр хүрээлцгээ!

	ХОР

	Аялгуу сайхан дуунд минь
Алтан нарны жаргал байна
Алаг цэцэгс амилан сэргээд
Ариун голууд баярлаж байна
Алив баатрууд минь дуулцгаа
Амар амгалангийн ганц наран

	Амьдралын эх болсон булгууд
Арван зүгийн баяр баясгалан
Ашдын ерөөл бүрдэж байна.

	Алив бүгдээрээ дуулцгаа!

	(Алтангургалдайн цээл хоолой цууриална)

	ОХИДЫН БҮЖГИЙН ДУУ

	Орчлонд гэрэл нэмж төрсөн
Одтой баатрын дуу байна
Оргилуун булаг шиг сайхан аялгуунд
Охидын хоолойгоор түрлэг өргөе.

	Уул усаа амьдруулан жаргуулсан
Учиртай баатруудын дуу байна
Урсгал булаг шиг аялгуу дуунд
Уяхан хоолойгоороо түрлэг өргөе

	АЛТАНГУРГАЛДАЙ

	Айх аюулгүй түмний орчлонд
Амьдрах хувь бидэнд заяалаа

	Аз жаргалын хуримаа хийе дээ
Ард түмнээ бүгдийг урья

	ГООМАРАЛ

	Ашдын хайр мөнхийн дуулалд чинь
Алдхан биеэ хамруулж байна
Аавын минь оронд аав болж

	Ариун заяаг минь түшиж аваарай
Ээжийн минь оронд ээж болж
Энэхэн биеийг минь өргөж яваарай

	АЛТАНГУРГАЛДАЙ, ГООМАРАЛ 

	(Хослол)

	Оломгүй хайрын тэнхлэг
Олон түмэндээ итгэж явъя

	Олдошгүй мөнхийн эрдэнэ
Орчлонгийн заяаг тэтгэж хайрлая

	АРДУУД

	— Ариун байгаль, уул усандаа
Ард түмэн эзэн юм. даа.

	— Амгалан энх уугуул дэлхийдээ
Ашид жаргах хувьтай юм даа

	— Агуу сансар од сарандаа
Ард түмэн эзэн юм даа.

	— Эгшиг уянгын тэнгэр нэгтэн
Элэг зүрхний ахан дүүс минь!

	— Мөнхийн үнэний тэнгэр нэгтэй
Миний сайхан ард түмэн минь!

	— Өлмий тавьсан газар нэгтэй
Үлэмжийн хүчирхэг хүн ард минь

	— Мэлмий сунгасан сансар нэгтэй
Мянган үеийн хань нөхөд минь!

	ХОР

	Сайхан сэтгэлийн аянаа

	Сарнай цэцгээр мялаая

	Сайхан сэтгэлт хүмүүстэй

	Сайн ерөөлтэй явъя

	Ариун үйлсийн замаа

	Алаг цэцгээр мялаая

	Аз жаргалант хүмүүстэй

	Ашдын ерөөлтэй явъя.

